
Energiaren geroa:
garbiago, eraginkorrago, 
gutxiago 

Ia inork ez du zalantzan jartzen gure energi ereduan aldaketa sakonak egin beharko
ditugula, luzeegi itxaron gabe. Gaur egun, energia gehiena erregai fosiletatik

ateratzen dugu, eta haiekiko menpekotasuna erabatekoa da garraioaren sektorean:
energiaren %95 petrolioaren eratorrietatik dator arlo horretan. Erregai fosilak
agortuz doaz ordea, baina hala ez balitz ere saihestu ezinezko beste arrazoi bat
edukiko genuke alternatiba bilatzeko: klima aldaketari aurre egin beharra. 

Arazoa ez da ordezkapen hutsezkoa, haatik. Iturri fosilen ezaugarri behinenetako
bat dentsitate energetiko altua da –gutxituz doana, bide batez esateko; gaur egungo
petrolio upel batek energia gutxiago ematen digu duela 50 urteko batek baino–;
historiaren tarte labur batean energia kopuru handia eduki dugu eskura. Oparotasun
horretan eraiki du mendebaldeko jendarteak gaur egungo bizimodua, eta
antolakuntza soziala bera. Bide horretatik joan nahi dute garapen azkarra nozitzen ari
diren herrialdeek ere. Baina ez da posible izango. Eredu energetiko berriak, bestelako
iturrietara jotzea ez ezik, kontsumoa jaistea eskatuko digu, iturri horietatik ezin
izango baita eskuratu petrolioak, ikatzak eta abarrek ematen duten
intentsitate energetiko izugarria. Kontua ez da efizientzia hobetzeko
neurriak hartzea bakarrik –hori ere bai, noski–; jabetzen hasi behar dugu
askoz energia gutxiagorekin bizi beharko dugula. �

Ondoko testua Ekologistak Mar-
txanek 2012an argitaratutako

Agrietando el futuro (Etorkizuna zartatuz)
liburutik ateratakoa da. Hain zuen,
Rodrigo Irurzun elkarte horretako kideak
idatzitako La transición del modelo energético
como alternativa a la fractura hidráulica
kapituluaren zati bat da. Liburuaren
helburu nagusia frackingaren arriskuak
azaleratzea bada ere, interesgarria iruditu
zaigu ondoko pasarteak zuei helaraztea,
energi eredu berri bateranzko hainbat
gako agertzen baitituzte. 

Lehenago adierazi dugunez, arbel-gasarentzat
alternatibak bilatzeko gas naturalaren erabilera-
rentzat alternatibak bilatu behar dira; baita ere
material eta energia erauzketaren etengabeko haz-
kundean oinarritutako eredu sozioekonomikoaren-
tzat. Energia kontsumoaren eskari gero eta handia-
goak behartzen du hobi ez konbentzionaletara
jotzera; gas naturalaren kasuan, ikatz zainetara
(coalbed methane), tight gas delakora eta arbel
gasera. 

Beroketa globalaren aurkako borrokak eskatzen
du gasaren alternatiba ez daitezela izan beste erre-
gai fosil batzuk. Izan ere, gas naturalak haiek
baino NEG (negutegi efektuko gas) gutxiago
igortzen du. Eta klima aldaketarentzako irtenbide

Energi eredu jasangarrira
iristeko aztarna batzuk 

ustelek, karbonoa atzematea eta pilatzea edo ener-
gia nuklearra esaterako, ez dute balio arazoa kon-
pontzeko. Batetik, karbonoa atzematea eta pilatze-
aren oinarria CO2-a zentral termikoen tximinian
bertan harrapatzen duten iragazki batzuk dira.
Ondoren, CO2 hori lurperatu egin behar da. Tek-
nikaren aldekoek diote aukera emango lukeela
karbonoa modu garbian erre eta elektrizitatea sor-
tzeko, baina teknologia garatu gabe dago. Urteak
igaroko dira alternatiba komertziala bideragarriak
izan aurretik, inoiz halakorik lortuko bada, eta
negutegi efektuko gasen igorpena murriztea pre-
mia handiko kontua da. 

Ikuspuntu sozial eta ekologikotik energia nukle-
arra ere ez da bideragarria. Gaur kontsumitzen den
energiaren zati txiki bat besterik ez dator atomoa-
ren fisiotik (%5,85 Europar Batasunean, %2,3
munduan). Oztopo gaindiezinak daude energia
nuklearra klima aldaketaren konponbidea izateko.
Ez dago uranio erreserba nahikorik behar adinako
hornidura bermatzeko, eta egongo balitz ere, zen-
tral nuklearrak eraikitzeko behar den denbora
luzeegia da. Oztopo ekonomiko eta teknikoez
gain, nuklearra oso energia iturri arriskutsua da,
istripu larriek dituzten ondorio dramatikoengatik;
hondakin erradiaktiboen arazo du, oraingoz kon-
ponbiderik ez duena; eta oso garestia da jendarteak
bere gain hartzen dituen kostuekin alderatuz gero.
Bestetik, uranioaren bizi-ziklo osoari lotutako gas
igorpenak edozein teknologia berriztagarrirenak
baino handiagoak dira. Eta gainera, eskariari ego-
kitzeko daukan malgutasunik ezaren ondorioz,
energia nuklearrak ezin dio haren zati handi bati
erantzun. Zentralek etengabe egon behar dute
lanean, etetea eta piztea garesti eta zaila baita.

Gas naturalaren alternatibak iturri berriztaga-
rrietan bilatu behar dira: ura, eguzkia, haizea,
lurraren beroa… Iturri berriztagarriek baliabide ia
mugagabeak dituzte, erregai fosilak eta energia
nuklearrak ez bezala; azken horiek, bihar edo etzi,
agortuz eta, ondorioz, garestituz joango dira.
Baina ez da nahikoa energia berriztagarrien aldeko
apustua egitea. Munduko biztanle guztiek –are

gehiago aurreikusitako hazkundea kontuan hartu-
ta– gaur egun herrialde industrializatuek kontsu-
mitzen duten adinako energia kopurua eskatuko
balute eurentzat, oso litekeena da ingurunean
inpaktu negatiboak gertatzea, gero eta materia
urriagoen eskaria handitzeaz batera. Inbertsio eko-
nomikoak eskergak lirateke eta proiektuak ez lira-
teke garaiz iritsiko klima aldaketa geldiaraztera.

Irtenbidearen zati bat, hortaz, energia kontsu-
moaren beherakada da. Horretarako aurrezte eta
efizientzia neurri sakonak behar dira herrialde
industrializatuetan. Ez gara ari kontsumoa man-
tenduz eraginkorragoak izateaz, gizarte egitura
osoari eragingo dioten estrategiak abiarazteaz bai-
zik. Adibidez, lurralde antolaketa eta lan mundua
birpentsatzea, energia beharrizanak portzentaje
esanguratsuan jaitsiz behar bezalako giza garapena
erdiesteko. Herrialde industrializatuetan sakoneko
eztabaida behar da, giza beharrizanak zeintzuk
diren ezartze aldera, eta beharrizan horiek asetzeko
zein bitarteko erabiliko den erabakitzeko, biosfe-
raren muga fisiko eta ekologikoak aintzat hartuta. 

ELEKTRIZITATE SORRERA

Gas naturalaren zati handi bat elektrizitatea sor-
tzeko erabiltzen da. Europan zein munduan, gutxi
gorabehera, heren bat. Alabaina, gasak bere

“Irtenbidearen zati bat energia
kontsumoaren beherakada da.
Horretarako aurrezte eta efizientzia
neurri sakonak behar dira herrialde
industrializatuetan. Ez gara ari
kontsumoa mantenduz
eraginkorragoak izateaz, gizarte egitura
osoari eragingo dioten estrategiak
abiarazteaz baizik”

barruan duen energia guztia (lehen mailako ener-
gia) ez da elektrizitate bihurtzen, zati eder bat
transformazio prozesuetan galtzen da. Zentral ter-
miko konbentzional batek %20-30 bitarteko
errendimendua dauka bihurketa prozesuan, eta
ziklo konbinatuko bat, aldiz, %60raino iritsi dai-
teke. Edozein kasutan, gasak barruan duen ener-
giaren %40 galtzen da. Argi eta garbi, inefikaza.  

Gas kontsumoa murrizteko edozein estrategiak
eskatzen du energia iturri horrek hornidura elek-
trikoan duen pisua gutxitzea. Eta ordezkapenerako
zer aukera dagoen aztertzeko, gasaren abantailak
ezagutu behar ditugu lehenengo. Hauek dira
nagusiak: 

Malgutasuna: gas bidezko zentral termikoek
erraz erregulatzen dute beren potentzia, eta hala,
oso ondo egokitzen dira momentu bakoitzeko
beharretara. Hori garrantzitsua da, energia elektri-
koa metatzea zaila delako, une oro kontsumitzen
den kopuru zehatza eratu behar da.

“Aurrezte eta efizientzia politikak
elektrizitate enpresa handien interesen
aurkakoak dira. Zenbat eta kontsumo
gehiago, irabazi handiagoak.
Berriztagarriak sustatzeko politikak ere
euren helburuen aurkakoak dira,
inbertsiogile txikiei energiaren
merkatuan sartzeko aukera ematen
dietenez gero”

Ziklo konbinatuko gas zentralak askoz efizienteagoak
dira zentral konbentzionalak baino; hala ere,
energiaren %40 inguru galtzen dute alferrik. 

CO2 eta beste gas kutsatzaile batzuen igor-
pen txikiak: energia unitateko CO2 gutxiago
igortzen du petrolioak eta ikatzak baino, bereziki
zentrala ziklo konbinatukoa bada. Gainera, gasak
ez du igortzen sufre dioxidorik, nitrogeno dioxi-
dorik ez eta bestelako gas kutsatzailerik, edo askoz
neurri txikiagoan igortzen ditu.

Inbertsioa ez da handiegia. Ziklo konbinatu-
ko zentralen hasierako inbertsioa nahiko txikia
denez, kostu finkoa beste teknologiena baino txi-
kiagoa da.

Gasa ordezkatzea ez da erraza berriztagarrien
aldeko apustu politiko garbirik gabe. Energia
nuklearrarekin ordezkatzea ezin da kontuan
hartu, lehen esan dugunez. Eta beste erregai fosi-
lek kutsadura handiagoa eragiten dute, CO2
igorpen handiagoak dituzte eta efizientzia txikia-
goa daukate. Izatekotan, gasak ordezkatu behar-
ko lituzke ikatza eta petrolioa elektrizitate sorre-
ran, ez alderantziz. Eta horixe da haren erabilera
hainbeste handitu izanaren arrazoia, hain zuzen.

Beraz, gasaren lekua hartzeko kontuan hartu
beharko liratekeen iturri bakarrak berriztagarriak
dira. Eta gasaren antzeko abantailak dituzten
berriztagarriak izan behar dira, gainera. Garatuta
dauden berriztagarrien teknologien artean, bio-
masa, biogasa, bioerregaiak eta, hein txikiagoan,
eguzkitiko bero-energia dira eskarira egokitzeko
malgutasun nahikoa daukaten bakarrak. Bioma-
sa, biogasa eta bioerregaiak biltegi batean gorde
daitezke, behar denean erabiltzeko. Eguzkitiko
bero-energia, berriz, jaso eta lehen zazpi-zortzi
orduetan dago erabilgarri.

Energia berriztagarrietan oinarritutako sistema
elektrikoa ez da utopia. Eredu bideragarria litza-
teke, sistema jasangarriagoa lortzeko borondate
politikorik balego. Aurrezte eta efizientzia neu-
rriak abiaraziaz, gure bizimodua aldatu gabe,
2020rako energia nuklearra, ikatza eta fuela eza-
batu litezke sistema elektrikotik [Espainiako
Estatuaz ari da Irurzun]. Erregai fosilen parte har-

tzea gas naturalera muga liteke, eta gaur egungoa
baino askoz portzentaje txikiagoan. Parte hartze
hori kogenerazioko eta ziklo konbinatuko zentra-
len bidez eman liteke, eskaria asetzeko beharrez-
koa litzakeenena bakarrik piztuko liratekeenak.
Sistema horretan, berriztagarriak elektrizitate
generazioaren %72 izango lirateke, eta ziklo kon-
binatuetako zentraletan erretako gasa 2009koa-
ren herenera jaitsiko litzateke. Erdibideko urrats
bat litzateke, erabat berriztagarrietan oinarritu-
tako sistema baterantz. Sistema horretan, bestal-
de, kontsumoa asko murriztuko litzateke, bizi-
moduaren aldaketa sakonak medio.

ENERGI EREDUAREN

ALDE POLITIKO ETA SOZIALAK

Aurreztean, efizientzian eta energi berriztaga-
rrietan oinarritutako eredu jasangarriranzko tran-
tsizioa gauzatzeko, paradigma aldaketa eman
behar da baliabideen kontrol demokratikoari
dagokionez.  Energiaren munduko ezaugarri
nagusietako bat da baliabideen ustiaketa oligo-
polio handi baten kontrolpean dagoela. Espainia-
ko Estatuan bost enpresak partekatzen dute elek-
trizitate sorreraren %80, eta ia banaketa osoa. 

Aurrezte eta efizientzia politikak enpresa handi
horien interesen aurkakoak dira. Zenbat eta kon-
tsumo gehiago, irabazi handiagoak. Berriztaga-
rriak sustatzeko politikak ere euren helburuen
aurkakoak dira, inbertsiogile txikiei energiaren

“Energia berriztagarrietan oinarritutako
sistema elektrikoa ez da utopia. Eredu
bideragarria litzateke, sistema
jasangarriagoa lortzeko borondate
politikorik balego”

merkatuan sartzeko aukera ematen dietenez gero.
Energia berriztagarrien instalazio handitzat jo
ditzakegunak ere megawatt gutxi batzuetako
potentzia dute, eta aldiz, zentral termiko eta
nuklearretan ohikoak dira 1.000 megawattak. 

Sektorean dagoen kontzentrazio handiak ahal-
bidetzen du enpresa horiek presio itzela egitea
agintariei, sistemaren kontrola atxikitzeko. Pre-
sio horiek gobernuak bultzatzen dituzte sektore
jakinentzako laguntzak mantentzera, kontsumo
planifikazioa goraka egitera eta energia berrizta-
garrien ezarpena mugatzera. Beste faktore
garrantzitsu bat da energiaren jatorriaren eta
kontsumo-guneen artean distantzia handia dago-
ela. Urruntasun horren erruz ez gara jabetzen
energia kontsumitzeak dakartzan inpaktuez, eta
horrek ez du aurreztea sustatzen. 

Beharrezkoa da herrialde industrializatuetan
energia kontsumoa asko murriztea, eta goraka
doazenetan mugatzea. Eredu berriak, klima alda-
ketaren aurkako borrokak bezala (bi arazoen arte-
ko lotura oso estua da), kooperazio globala eska-
tzen du, gaur egungo lehiakortasun ereduan
ezinezkoa dena. Aurreztean, efikazian eta berriz-
tagarrietan ardaztutako ereduranzko trantsizioa,
posiblea ez ezik, beharrezkoa da. Eta gobernuek
ez badute sistema berria bultzatzen, aldaketak
herritarren eskutik etorri beharko dira, bide
batez energiaren kudeaketan demokratizazioa
sustatuz. Erregai fosil ez konbentzionalak  erauz-
tea, edo ikatzaren eta energia nukle-
arraren aldeko apustua ez dira beha-
rrezkoak, ez baita energia kontsumo
handirik behar bizi maila duina
erdiesteko. �  

Rodrigo Irurzunek dio aurrezte eta efizientzia neurriak abiaraziz, gure bizimodua aldatu gabe, 2020rako energia
nuklearra –hala hola fuela eta ikatza– ez litzatekeela beharrezkoa izango Espainiako Estatuko sistema
elektrikoan.

2020rako Euskadiko Energia Estrategian irakur
daiteke munduko energi eredua ez dela jasanga-
rria epe ertain eta luzean. Horren arrazoiez jardun
nahi nuke.

Euskadiko Energia Estrategia 2020 txostenak
nazioarteko hainbat erakunderen hausnarketak
jasotzen ditu eta, emandako datuen arabera,
munduan errebisio sakona behar duen energi ere-
dua daukagula dio. Hiru arrazoi nagusi daude:
batetik, erregai fosilen prezioen gorakada, ekono-
mian inpaktu handia daukana; bestetik, energi
erreserba handienak dauden herrialdeek eskain-
tzen duten hornikuntza-berme eskasa; eta hiru-
garrenik, negutegi efektuko gasen igorpena, bai
gaur egungo bolumenari bai aurreikusitako
kopuruari dagokienez ezin eutsizkoa. 

Horrek guztiak, ezinbestean, eraman behar
gaitu gobernuek, eta batez ere herrialde aurrera-
tuenetakoek, beren eredu energetikoaren oinarriei
buruzko hausnarketa arduratsua egitera. Hausnar-
keta horren emaitza izan behar da erregai fosilen
erabilera gutxitzea iturri berriztagarrien mesede-
tan, eta gizarte-eragile guztietan aurreztearen, era-
ginkortasunaren eta erabilera arrazionalaren kultu-
ra behin betiko finkatzea.

Bestelako energi ereduetara jo beharko dugu nahi
eta ez, hortaz. Eredu horiek gaur egungo kontsu-
mo erritmoari eustea ahalbidetuko dute? Kontsu-
moa gutxitzeko neurriak hartu beharko lirateke?
Neurri gogorrez ari naiz, ez alferreko gastua gutxi-
tzeko edo eraginkortasuna handitzeko kanpaina
hutsez. Bestela esanda: Europako 20-20-20 estra-

Javier Zarraonandia, Eusko Jaurlaritzako
Energia eta Meategi zuzendaria:

«Mundu mailako energi
ereduaren errebisio sakona
egin behar da»

Zarautzen jaioa orain 42 urte. Gaur egun Eusko Jaurlaritzako Energia eta Mea-
tegi zuzendaria da, Ekonomiaren Garapena eta Lehiakortasuna Sailaren

barruan. Zuzenbidea ikasi zuen Deustuko Unibertsitatean, eta enpresa pribatuan ez
ezik zenbait kargu publikotan ere jardun du aurrez. Besteak beste, Gipuzkoako
Foru Aldundiko Ingurumen zuzendaria izan zen. Idatziz erantzun dio guk bidalita-
ko galdetegiari.

tegiak aurreikusten du energia kontsumoa %20
murriztea. Efizientzia hobetze hutsa nahikoa da
horra iristeko? 

Energia politika berriak energia fosilen kontsumoa
murriztean oinarritu behar dira. Tarte zabala dago
oraindik sektore kontsumitzaileek gutxiago kon-
tsumitu dezaten. Halaber, energia berriztagarriak
hobeto aprobetxatzea ahalbidetu dezaketen balia-
bide teknologiko asko dago, gaur egun erabat
garatzeke. Eta ez dago zalantzarik etorkizunean,
teknologiaren garapenari esker, alternatiba energe-
tiko jasangarri gehiago eduki ahal izango dugula.

Energi beharren erabateko murrizketari dago-
kionez, adierazi beharra dago energi ereduen
emaitza epe ertain eta luzean geratzen diren alda-
keta estrukturalak direla. Industria ez hain inten-
tsibo batera jotzeak, pertsonen kontsumo ohitu-
rak aldatzeak, energiaren bestelako erabilera
ezartzeak... hezkuntza eta kontzientziazioa dute
oinarrian, besteak beste. Aldaketa ekonomiko eta
sozialak gertatzeko ahalegin handia eta epe luze-
ko politikak behar dira.

Azkenik, EBren 20-20-20 estrategiaren helbu-
rua, efizientziaren arloan, zera da: 2020an, lehen
mailako energiaren [naturan dagoen energia guz-
tia, guk erabili ahal izateko eraldatu aurretik]
guztizko kontsumoa %20 gutxiago izatea
2005ean baino. EBk daukan informazioaren ara-
bera, aurrezte eta efizientzia neurriak ez direnez
orain arte nahikoak izan, neurri osagarriak hartu
behar izan dira. Neurri horiek, batik bat, 2012ko
irailean onartu zen efizientzia energetikoari
buruzko zuzentarauan jaso dira; estatuek hama-
zortzi hilabeteko epea dute zuzentarau hori beren
legedietan txertatzeko. Gogoan eduki behar da,
bestalde, EBko estatu kideek ez daukatela ezarri-
ta 2020rako derrigorrezko helbururik efikazia
energetikoaren alorrean.

Petrolioa ordezkatzea bereziki zaila da garraioan.
Bideragarria da auto elektrikoa, orain errepideetan
dabiltzan auto guztiak ordezkatzeko?

Garraioak, errepidez, airez zein itsasoz,
petrolioarekiko menpekotasun handia du.
Eta menpekotasun hori txikitzea da helbu-
ruetako bat. Bioerregaiak erabiltzeko ekime-
na, mugak edukitzeaz gain, ez da oso arra-
kastatsua suertatzen ari. Egoeraz kezkatuta,
Europar Batzordeak eztabaida sustatu du
garraiorako bestelako energiari buruz, eta
elektrizitateak eta gas naturalak dirudite
bideragarrienak. Nolanahi, edozein ibilgailu
motarako aldaketa estrukturala epe luzean
gertatuko da. Nekez pentsa daiteke gaur
egungo ibilgailuen zati esanguratsu bat ibil-
gailu alternatiboz ordezkatu daitekeenik
epe labur-ertainean.

Nazioarteko Energi Agentziak (NEA) balizko
hiru egoera deskribatzen ditu (gaur egungoa,
politika berriena eta 450 izenez ezagunak).
Zeinetarantz goaz?

NEAk hiru eszenatoki aurkeztu zituen
2010ean: bata da gaur egungo energia politikei
eusteak ekarriko lukeena, beste bat “450 eszena-
tokia” deritzan egoera ideala. Bigarren horrek
ahalbidetuko luke planetako tenperaturaren igo-
era, mende amaieran, bi gradutik gorakoa ez iza-
tea. Hirugarrena, “politika berriena”, aurreko
bien tartean dago, eta Kopenhagen akordio
loteslerik erdietsi ez izanaren porrotaren ostean
ezarri zen. Erdibideko eszenatokia da, gaurkoak
baino politika zorrotzagoak dituena. Zentzu
horretan, energia kontsumo handia daukaten
hainbat herrialdek (AEB, Txina, Errusia, Euro-
par Batasuna, Brasil, Japonia...) beren CO2 igor-
penak gutxitzeko neurri gehigarriak hartu

dituzte. Azken urtean, halaber, efikazia energeti-
koa hobetzeko neurri berriak iragarri dira. Hala
ere, aurrerapausoak geldoak dira, eta beharrezkoa
da ekonomikoki bideragarriak diren neurrientza-
ko oztopoak ezabatzea. Ildo horretan, NEAk
eszenatoki berria aurkeztu zuen 2012an. “Mundu
eraginkorra” du izena, eta haren oinarria da era-
ginkortasunean dagoen potentziala ustiatzea,

“Tarte zabala dago oraindik
kontsumoa murrizteko eta energia
berriztagarriak garatzeko”

“Kontsumitzaileen ohiturak aldatu behar dira energia
modu arrazionalagoan erabiltze aldera”.

teknologia modernoak denen esku egotea erraz-
tuz. Eszenatoki horretan, Lurreko tenperaturaren
igoera hiru gradura mugatuko litzateke.

Azken bi urteetan eztabaida ugari eragin dute
energia iturri bik: nuklearrak eta ez-ohiko hidrokar-
buroek. Zer deritzozu? 

Fukushimako istripuak eragin du hainbat
herrialdetan politika nuklearra berraztertzea.
Japonia bera ezbaian jartzen ari da energia nukle-
arraren alde egin zuen apustua, eta gaur egun
dituen 50 erreaktoreetatik bakarra ari da funtzio-
natzen. Frantzia ere sartu da energia nuklearra
gutxiago erabiltzeko asmoa duten herrialdeen
multzoan. Kanadan eta AEBetan zalantzan jar-
tzen ari dira energia mota hori, gas naturalaren
bidez elektrizitatea sortzea merkeago zaielako.
Badirudi energia nuklearrak garrantzia galduko
duela beste energia mota batzuen aurrean (gas
naturala, ikatza, eolikoa eta eguzkikoa).

Hidrokarburo ez-konbentzionalei dagokienez,
ikuspuntu orokorra da AEBetako ekoizpenaren
gorakada Europa eta Asiako gas naturalaren pre-
zioekiko aldea handitzen ari dela. Gainera, gasa
merkeagoa izateak dakar industriarentzako elek-
trizitate hornikuntzaren kostua lehiakorragoa
izatea. Hori guztia munduko energia-merkatari-
tza eraldatzen ari da, apurka. Europar Batasuneko
estatuetan, berriz, jarrera desberdinak daude
haustura hidraulikoa erabiltzeaz. Batzuk, Erresu-
ma Batuak eta Poloniak esaterako, asmo irmoa
dute baliabide mota hori ustiatzeko; Frantziak
eta beste batzuek, aldiz, moratoria ezarri dute.

[Espainiako] Estatuan Ingurumen Ebaluazioa-
ren Lege Proiektua ari da tramitatzen. Horren
arabera, haustura hidraulikoa erabiltzea beharrez-
koa duten proiektuek ingurumen inpaktu azter-
keta gainditu beharko dute. Euskadin, aurretiaz-
ko analisiek adierazten dute gas
ez-konbentzionala eskuratzeko aukera dagoela.
Baliabide mota horren baldintza tekniko, ekono-
miko eta ingurumenezkoak ikertu behar dira.

Laburbilduz, zein izan beharko litzateke energiaren
eszenatokia epe ertainean?

Munduko energiaren ikuspegia aldatzen ari da,
zenbat politika direla medio. Gas ekoizpenaren
gorakada AEBetan –ekoizpen ez-konbentziona-
laren garapen handia barne–, etorkizun oparoa
eduki dezaketen berriztagarrien (eolikoa, eguz-
kikoa) etengabeko hazkundea, energiaren prezio
altuen inpaktua leuntzeko gero eta kontzien-
tziazio handiagoa, zenbait herrialdetan zentral
nuklearrak ixteko zorian egotea... Horiek guz-
tiak energiaren eszenatokia aldatzen ari dira.
Baina aldaketa prozesua geldoa da, eta mundu-
ko energia-sistema bide jasangarriago batetik
eramateko ahalegina porrot egiten ari da, erre-
gai fosilak baitira oraindik jaun eta jabe.

Testuinguru horretan, energia baliabide
urriak eta erregai fosilekiko menpekotasun han-
dia daukaten herrialdeen estrategia izan behar
da energi beharrizanak gutxitzea. Horrek esan
nahi du enpresen eraginkortasun energetikoa
handitzen jarraitu behar dela, administrazio
publikoek energia jasangarriaren aldeko kon-
promisoa hartu behar dutela, kontsumitzaileen
ohiturak aldatu behar direla energia modu arra-
zionalagoan erabiltze aldera, eta
eskura dauden teknologia efiziente
eta jasangarrienetan inbertitu
behar dela. �

“Haustura hidraulikoaren 
baldintza tekniko, ekonomiko
eta ingurumenezkoak ikertu 
behar dira”



Joan den maiatzean energia krisiari eta energia ereduei buruzko jardunaldiak
antolatu zituzten, Gasteizen, Fracking Ez Araba, Desazkundea, Bionekazaritza eta

Mugarik Gabeko Ingeniaritza taldeek. Jardunaldien azken eguneko hizlarietako bat
izan zen Carlos de Castro, Valladolideko (Espainia) Unibertsitatean diharduen
fisikaria. Berriztagarrien mugei buruz hitz egin zuen de Castrok. Haren hitzaldiaren
zenbait pasarte doakizue ondoko testuan. 

Carlos de Castro, fisikaria:

«Etorkizuna %100
berriztagarria izango da, 
ez daukagulako beste
irtenbiderik, baina orain
baino askoz gutxiago
kontsumituz»

Norbaitek berriztagarriak aipatzen baditu,
entzuleak erraz ezpaineratuko du irria, fosilez
hitz egitea zailagoa da. Enpresak ere hasi dira sal-
tzen berdea ona dela. Gero eta adostasun zabala-
goa dago eremu askotako adituen artean, energi
ereduaren trantsizioa egin behar dela, arrazoia
petrolioaren gailurra edo klima aldaketa dela ere.
Ezinbestean egin behar dugu trantsizioa, eta
denak bat gatoz etorkizunean energia iturriak
berriztagarriak izango direla, ez baita besterik

egongo. Jardunaldi hauetan argi geratu da, nire
ustez, energia motaren aldaketa hutsa baino
gehiago ekarriko duela horrek. Eredu ekonomi-
ko, sozial eta politikoaren trantsizioa egin behar
dugu, baina ez dugu oraindik guztiz barneratu
horrek oso aldaketa erradikala ekarriko duela.
Azkenean, gaiaz eztabaidatzean, eztabaida alder-
di teknologikora lerratzen da. Izan ere, aurrera-
pen teknologikoaren mitoa barru-barruan txerta-
tuta daramagu azken 150 urteetan gutxienez, oso



zaila da gure jendartean hain errotuta dagoen
mito bati aurre egitea. Eta hori da nik gaur
hemen lortu nahi dudana: ez gaitezela hain bai-
korrak izan.

Berriztagarrien muga teknologikoei helduko
diet, hortaz, bai baitituzte. Atzo Marc [Gavaldà]
eta Rosak [Lago] sortzen ari garen zor ekologiko-
az hausnarrarazi ziguten; batez ere petrolioa
ekoizteagatik sortzen ari garen zorra. Pena da,
zeren eta petrolioak, ikatzak eta abarrek ez balute
kutsatuko, oso jendarte ederra eraiki ahal izango
genukeen. Kutsadura da erregai horiek duten
akats bakarra, printzipioz. Gerora ikusi zen,
horrez gain, botere ekonomikoak zapaldu egiten
gaituela, aparretan gaudenean ere. 

“Energia berriztagarriak
eskala handian erabiltzen
baditugu biosferarekin
lehiatuko gara.
Dagoeneko ari gara
lehiatzen”

Berriztagarriek, aldiz, askoz kutsadura gutxiago
eragiten dute, baina arazo bat dute: biosferak era-
biltzen duen iturri bera da. Sistema orok (biosfe-
rak, ekosistemek…) energia erabiltzen du, eta
energia hori berriztagarria da. Beraz, energia
berriztagarriak eskala handian erabiltzen baditugu
biosferarekin lehiatuko gara. Edo dagoeneko ari
gara lehiatzen. Hori garrantzitsua da. Oztopo hori
ahaztu egiten zaigu batzuetan. Baina erne! Ekolo-
gistak garen heinean babestu nahi ditugun ekosis-
tema horiek ez dute fotosintesia bakarrik balia-
tzen, beste energia mota batzuk ere tartean daude.
Haizea, esaterako, funtsezkoa da ekosistemak fun-
tzionatzeko. Agian tarte zabala daukagu haizeen
sisteman eragiten hasi aurretik, baina kontuan har
dezagun biosfera oso konplexua dela: milioiko 400
parte CO2 aski izaten ari da Lurraren klima eralda-
tzeko. Oso ikerketa gutxi egin da haizeak ekosiste-
metan duen inpaktuaz, alegia, haizea geuregana-
tzeak eragingo lukeen klima aldaketaz. Baina
ikerketa horiek diote baietz, haizea erabiltzeak
klima aldaketa eragiten duela. Karbonoak eragiten
duena baino aldaketa txikiagoa da, baina etengabe-
ko hazkunde eredu batean, azkenean, ez litzateke
hain txikia izango. Kontuz, beraz.

Beste adibide bat basamortuak dira. Bertan
panel fotovoltaiko mordoa jartzeaz hitz egiten da,
eta joera dago basamortua guztiz elkorra dela
pentsatzeko. Baina ekologo batzuen ustez, Ama-
zonia ez litzateke hain oparoa izango Sahara
dagoen tokian ez balego, elkarrekintza batzuk
daude hor. Sahara panalez edo errotaz betetzeak
zer eragin edukiko du? Ez dago ikerketarik
horretaz, eta nik estimatuko nituzke. Eskala kon-
tua da, noski. Berriztagarrien beste arazo bat
dentsitate energetiko baxua da. Metro koadroko
energia gutxi lortuko duzunez (fosilekin edo
nuklearrarekin lortzen dena baino askoz gutxia-
go), espazio handia behar duzu instalazioetarako.
Eta ondorioz, nahi eta ez lehiatu egin beharko
duzu gizateriak behar dituen beste baliabide
batzuekin, eta biosferarekin. Lehia hasita dago,
izan ere: Gaztela-Leonen instalatuta dauden
panel fotovoltaikoen %90 lehen nekazaritza-

eremu bat zegoen leku batean daude. Sobera
dugu ordea erantzungo dute batzuek, azken bate-
an nekazaritza-lurren erdia abandonatuta dauka-
gu eta! Tira, ongi da. Beste behin ere, eskala izan-
go da gakoa.

Materialen kontsumoa ere aipatu behar dugu
derrigorrez. Pedrok [Prieto] askotan esaten duen
esaldi bat errepikatuko dut: energiak berriztaga-
rriak dira, baina berriztagarriak ez diren sistemen
bitartez hautematen ditugu, sistema horiek
materialak erabiltzen dituztelako, eta material
horiek (kobrea, zilarra, merkurioa…) ez direlako
berriztagarriak. Zilarra, esaterako, teknologia
fotovoltaikoaren garapenak daukan mugarik han-
diena da. Teknologia hori aldatu ezean, energia
fotovoltaikoa oso garestia da. Ispiluak aluminioz
egin daitezke, baina teknologia hori garatzeke
dago; aluminioak zilarrak baino gutxiago isla-
tzen du argia; beraz, eraginkortasuna galtzen
duzu. Eta energia bera lortzeko okupatu behar
duzun lurraldea zabalagoa da.

Benetan berriztagarriak izateko material horiek
birziklatu egin beharko lirateke, baina oso urrun
gaude hori lortzetik. Natura birziklapenean oina-
rritzen da, hain justu, eta gu ez gara horretara
hurbildu ere egiten. Bestalde, birziklatzeko ener-
gia behar da. Ondorioz, gurpil zoroan sartzen
gara, eta eraiki dugun sistema oso ahula denez
teknologiaren aldetik, ezin dugu gainditu. Ez
dakigu nola.

Eta orain, parentesi bat bioerregaiez hitz egiteko:
barregarria da horiek berriztagarriak direla esatea.

“Bioerregaien edo frackingaren aldeko
apustuak adierazten digu norainokoa
den bizi dugun etsipen energetikoa”



Besteak beste lurzorua bereganatzen dutelako, eta
lurzorua ez da berriztagarria, ez behintzat gure
eskalan. Hori nahikoa litzateke bioerregaien berriz-
tagarritasunari buruzko eztabaida ixteko. Eta lurra
bakarrik ez, ura ere behar dute, ongarriak... Eta
dentsitate energetikoa irrigarria da, metro koadro-
ko 0,5 watt baino gutxiago. Absurdua da: 50
milioi hektarea ari gara okupatzen bioerregaietara-
ko, eta gure energia kontsumoaren %0,2 baino ez
dugu eskuratzen hortik. Bizi dugun etsipen energe-
tikoa norainokoa den adierazten digu horrek, frac-
kingak bezala. Edozertara jotzen dugu, eta tamalez,
berriztagarriekin ere ari gara errepikatzen kosta
ahala kosta haztea beste oinarririk ez duen eredu
horren hutsak.

Azkenik, energia berriztagarriez [haien alde]
hitz egitean harrotasunez erabili ohi den argudio-
etako bat da lanpostu asko sortzen duen sektorea
dela. Baina kalkuluak eginez gero, kontuz... Jo
dezagun mundu berriztagarria nahi dugula etor-
kizunerako, gaur egun dagoen kontsumo berare-

kin. Bada, eguzki energiaren edo bioerregaien
alorretan, herritarren %30 inguruk horretan lan
egitea beharko genuke. Langabezia amaituko
litzateke, bai, baina egitura soziala ere bai, bere
konplexutasun guztiarekin. Eztabaidatu geneza-
ke ea aldaketa horrek alde onik daukan, eta
badauka, baina tentuz har dezagun.

Horren guztiaren ondorio modura, esan dezagun
etorkizunean %100ean berriztagarriak izango
garela, ez dugulako beste irtenbiderik edukiko,
baina orain baino askoz gutxiago kontsumituz.
Eredua oso desberdina izango da, eta seguruenik
ez ditugu ikusiko 200 metro altu diren errota eoli-
koak, hori lortzeko erregai fosil asko erabili behar-
ko genituzkeelako. Hain zuzen ere, trantsizioa
gauzatzeko beharko genukeen energia fosilaren
zati txiki bat baino ez dugu izango
eskura fosilen aroaren amaieran. Ez
dago irtenbide teknologikorik horre-
tarako, nire ustez. Konponbidea kul-
turala da, ez teknologikoa. �

